Beth ydy e?
[Cofiwch addasu’r eirfa a’r dafodiaith i siwtio’ch ardal]
Cefndir Beiblaidd: Exodus 16: Y Manna a’r Soflieir
Cymeriadau: 
Mam/Tad a’i ph/blentyn (Newidiwch y sgript i naill ai Mam neu Dad)
Plentyn:
(Yn pwyntio at y ‘Manna’) Mam, mam, be ydy e?

Mam:
Ti’n iawn.

Plentyn:
Mam, mam, be ydy e?
Mam:
Ie, ti’n iawn.

Plentyn:
 
Mam, dw i’n gofyn cwestiwn i ti! Beth ydy e?
Mam:

Ie, beth ydy e!

Plentyn:
Mam...ti ddim yn gwrando! Dw i eisiau gwybod be di’r stwff gwyn na sy ar y llawr.

Mam: 
Dydyn ni ddim yn gwybod be di’r stwff gwyn ar y llawr – dyna pam dyn ni’n alw fo’n “Beth ydy e?”

Plentyn:
Mae hyn yn confusing! Enw’r stwff gwyn sy ar y llawr ydy “Beth ydy e?”

Mam: 
Ie! 

Plentyn:
Ond dw i wedi clywed rhai pobl yn ei alw fo’n Manna.

Mam:
Do, ystyr Manna ydy “Beth ydy e”?!


Plentyn:
Wel...Be ydy e? Be ydy Manna?

Mam:
Does neb yn gwybod. Mae Duw wedi bod yn gyrru Manna aton ni bob dydd ers blynyddoedd. Pan dyn ni’n codi yn y bore mae e ar y llawr yn barod. Mae Moses yn dweud ei fod e’n fara sbesial gan Dduw.

Plentyn:
Pam dyn ni ei angen e?

Mam:
Am ein bod ni yn yr anialwch. Does na fawr ddim yn tyfu yma – mae na dywod ym mhob man. Mae yna filiynau ohonon ni, a dyn ni i gyd angen bwyd bob dydd. 

Plentyn:
Waw! Mae Duw yn dda!

Mam:
Ydy wir. Mae Duw yn dda iawn i ni.  Mae o’n gyrru’r Manna i ni fwyta bob dydd ac mae o’n flasus hefyd, fel bisgedi wedi eu gwneud gyda mêl.
Plentyn:
Ond mam, ddoe welais i fasged o Fanna drewllyd yn llawn o gynrhon!

Mam:
O! Mae pobl mor bengaled! Mae Duw wedi dweud wrthyn ni i gasglu digon ar gyfer un diwrnod yn unig. Does neb i fod i gadw dim ohono dros nos. Ond wir, mi rydyn ni’n bobl anufudd! Mae yna gymaint ohonon ni sy ddim yn gwrando ar Dduw nac ar Moses.

Plentyn: 
Ond be am y Saboth mam? Ydyn ni i fod i gasglu Manna ar y Saboth.
Mam: 
Na! Y Saboth ydy diwrnod sbesial Duw, wedi ei roi i ni orffwyso. Ar y  chweched diwrnod rydyn ni i fod i gasglu dwywaith cymaint.  Ond mae rhai pobl yn dal i fynd allan i chwilio am Fanna ar y Saboth, er fod na ddim yno ar eu cyfer nhw!
Plentyn:
Pam mae Duw mor dda hefo ni os ydyn ni mor anniolchgar?
Mam:
Dyna gwestiwn da! Mi rydyn ni’n bobl anniolchgar, cwynfanllyd a chwerylgar! Dw i ddim yn meddwl ein bod ni’n diolch am ddim byd i’r Arglwydd er ei fod o mor garedig wrthyn ni!

Plentyn:
Mam, dw i ddim am fod fel y bobl eraill, dw i am ddiolch i Dduw am edrych ar ein holau ni mor dda. Dw i am wrando ar Dduw, a bod yn ufudd iddo.

Mam:
Da iawn ti. Mae Duw’n bendithio’r rhai sy’n ffyddlon iddo. Ty’d, mae’n amser i ni lenwi ein basgedi.

(Exit y ddau)

